
Am Fritig und Samschtig, 10./11. Merze, dien sich alli Junge  
Garde uff em Barfi vorstelle und hoffe uff vyyl Bsuecher und 
Jungi, wo Inträssi hän. (Fr 13.30  –17.00 Uhr, Sa 11.00  –16.30 Uhr)

D Ladäärne-Uusstellig uff em Minschterplatz und d Waage- und Reggwisyte-
Uusstellig bi dr Kasäärne sin vom Määntig znacht bis am Mittwuch demoorge!

Drugg: blo.ch, Arlesheim

www.rootsheere.ch

POKEMON GO
Fasnacht 2017

Sali, guet gseesch us, schön bisch doo 
hesch Zyt für mini Gschicht vo Pokémon GO? 
Im letschte Summer het nämlig Nintendo 
ändlich die beschti Gratis-Äpp useglo
Dr Traum vo dr Kindheit kasch jetzt erlääbe 
Mit Pokémon fange im ächte Lääbe 
Du laufsch aifach umme uff dr Gass 
fangsch ains um s’andre, e glatte Spass
I waiss no, won-y als glaine Gnopf 
Nur no Pokémon ha kha in mym Kopf, 
Ufem Gameboy gspiilt tag-y-tag-us 
S Mami hett gwünscht ich wär mee duss
Jetzt bini erwaggse, scho fascht mit graue Hoor 
Und mit däre Äpp wird yre Wunsch ändlig woor 
Doo muesch uuse, muesch di bewege 
kasch nümm aifach d’Bai uffs Sofa lege
«I gang jetzt los Mami, uff ins Abentüür 
I will trainiere, in mir brennt e Füür!» 
S Mami sait «Nimm doch no e Pulli mit» 
I schrey: «Nai Mueter, das wetti ebbe nid!
bim spiile redsch du mir jetzt nümme drii» 
und i sing zunere altbekannte Melodie: 
«Ich will der Allerbeste sein 
wie keiner vor mir war 
ganz allein fang ich sie mir 
ich kenne die Gefahr 
Ich streife durch das ganze Land 
ich suche weit und breit 
das Pokemon um zu verstehn 
was ihm die Macht verleiht»
I gang zur Düüre us, es folgt e Knall 
Freyheit und Abentüür überall 
i nimm s Händy ind Hand, liis do dr mit 
was dr Pokémon Profässer mir denn schrybt
Di erschts Pokémon wartet uff dii 
D Entschaidig sott e überleggti sii, 
Hesch dr uusgsuecht, welles de willsch ha 
S Bisasam, s Schiggy oder s Glumanda?»
D Entschaidig die mach i jetzt ganz gschwind, 
Wääl s Glumanda, wie scho dört als Kind. 
I see s erschte Pokémon, schnäll ischs gange 
wirf dr Ball, wart gspannt und has grad gfange.
I lueg umme und gseh vyli Lyt sin do 
und spiile, grad so wien ich Pokémon GO 
S Gfüül wo mi überkunnt doo an däm Ort 
Das kenn i scho, fascht fääle d Wort
au wenn i kuum glaub, dass es meeglig isch 
das hesch sunscht nur wenn an dr Fasnacht bisch 
Die verschiidene Pokémon, die sin grad e so 
wie an dr Fasnacht, Alti Dante, Bajass und Pierot
Für jede vo uns isch ebbis drby 
kasch wärde, was scho immer hesch welle sii 
D Lüt doo, die sin no nätt zu enand 
S stoot kaine mit em Rugge zur Wand
kasch mitmache, egal wohär de bisch 
egal welli Sprooch du redsch am Mittagsdisch 
Dr erscht Kampf gwünn i grad, glaubschs fascht nid 
Die Äpp isch genial, si isch dr totali Hit
Ich bi jetzt dr Chef vom Ufer doo 
Wär gege mi will kämpfe, dä soll nur koo 
Aine kunnt, kämpft und gwinnt sofort 
Bi glaub nid dr allerbescht, doo an däm Ort
I lueg en aa «Das find ich fräch!» 
Är sait «Hesch verloore, me nennt das Päch» 
I bi hässig, mi Eergyz isch jetzt gweggt 
I wott ihm zaige, was no in mir steggt
I gang jetzt no mee go trainiere, 
dass i mi Tyym zum Siig ka fiehre 
wart nur druff, i bi bald zrugg 
träffe uns, am vieri bi dr mittlere Brugg?»
S isch also nid lang gange, 
bis i no me Pokemon ha welle fange 
Aber s negscht Pokémon, het sich grad befreyt 
und ich am Rhy, fascht duregheyt
Scho d Hand erhobe, zums Händy schmeisse 
S vibriert, «E Neus!» sött das heisse 
I lueg uffs Händy, isch ächt ains doo? 
Jo chumm, schrey i lut, di krieg i no
I nimm dr Pokéball denn mit aim Finger 
Bim zwaite Mol dänk i, klappts denn immer 
S Pokémon gumpt uff, ich wirf e gly zwyt 
Und tatsächlich s’isch jetzt grad scho wider Zyt
I muess go kämpfe, ich hoff ich gwinn 
Nonere Stund bi der Brugg, dää kunnt glaub nimm 
Dä Schnuurepfluderi, het aifach glooge 
wo gsait hett, är wurd e Kämpfli wooge
Friener isch das mit de Pokémon no anderst gsi 
Wenns e so nid klappt, ischs glaub nütt für mi 
I läb denn lieber im diräkte Kontakt 
mit all däne Lyt wo gärn ich mag
Statt dass i uffe Bildschirm starr 
mit Ussicht uff e Kampf verharr 
Wo denn sowieso nyd wird passiere 
wo nie wird zumene bessere läbe fiere
I frog mi denn, liggt das aigedlig nid drin? 
Dass mir wies Pokémon und si Trainer, Frinde sin? 
Wenn i nätt und frindlig bi zu dir 
Wärs schön du wärsch es au zu mir
Es goht nid immer drum dr beschti z’sii 
s goht um Respäkt, um Fryndschaft für di und mi


